
F

ــە  ــو، ل ــە مەراســیمی کردنــەوەی مزگــەوت بویــن، قەرەباڵغــی دروســت بب ل
ــۆی  ــك خ ــو، ئینگلیزێ ــی بب ــەی تێبین ــو، جێگ ــەیارەی زۆر راگیراب دەرەوە س
کــرد بــە ژوردا، کوڕێکــی بــاڵا بــەرزی ســورو ســپی و چــاو ســەوز، پرســیاری 
کردبــو لەســەر ئیســام، ئەوانیــش وتبویــان بچــۆ بــۆلای عومــەر عەلــی، ئــەو 
هــەم شــەرع و هەمیــش ئینگلیــزی دەزانێــت، بــە گەرمــی تەوقەمــان کــرد، 
بــو بــە هاوڕێــم و زۆرکات پێکــەوە دادەنیشــتین و باسوخواســتمان دەکــرد، 
ــاولا، وەك  ــۆ ئەم ــن ب ــەوە دەچوی ــەیارە پێک ــە س ــاڵ و ب ــۆ م ــردەوە ب دەمب

کــورد بێــت وای لێهــات لەگەڵــم.
دەبێــت  فەراغــەو  گەورەتریــن  هەرکەســێكدا  ژیانــی  لــە  خــوا  بونــی 
ــاوی پاكــی  ــو ئ ــوی ب ــە کــە تین ــە، جــا هەی ــاو وای پڕبکرێتــەوە، ڕێــك وەك ئ
لەســەرچاوەوە دەســت دەکەوێــت و دەیخــوات و تینــوی دەشــکێنێت، 
ــە  ــن، ک ــی دەخەڵەتێن ــۆر هەڵ ــن ج ــە چەندی ــت و ب ــتی ناکەوێ ــە دەس هەش
ــی  ــی نەخۆشیش ــی توش ــكێت کەچ ــوی بش ــەوەی تین ــری ئ ــوات لەب دەیخ
دەکات، برادەرێکــم لــە کۆمپانیایــەك کار دەکات لــە ســلێمانی، جیهازێکیــان 
پێیــە زۆرجــار ئــاوی بــە حســاب زۆرپاکیــش دەدات لــە جیهازەکــە کەچــی 

دەبینێــت ئاوەکــە پیســە، مــن بەچــاوی خــۆم دیتــم گڵاســێك ئــاو کــە ئــەو 
ــکاو  ــە خڵتــەو خــەواڵ و چڵ ــو ب ــازەی تێکــرد پــاش کەمێــك ئاوەکــە ب جیه
ســەر گڵاســەکەی گــرت، کــە ســەیرم دەکــرد رشــانەوەم دەهــات، پێــش ئــەو 
ــم دەقوڕانــدو دەمگــوت جیهــاز هەمــوی  ــاو هەڵ جیهــازەش هــەر هەمــان ئ

هــەر درۆیــە.
زۆرکــەس لــە ژیانیــدا بــە حســابی خــۆی خــوا دەناســێت، مــن ئــەو جیهازەی 
ــت،  ــانەوەت دێ ــە رش ــك وەك ئاوەک ــاش کەمێ ــەم پ ــەیر دەک ــێ دەدەم س ل

چــون، چڵکاوەکــە بــە ئاشــکرا دیــارە.
باســی  کــە  خوێنــدەوە،  مەزنــم  پێغەمبــەری  ژیاننامــەی  بــوم  منــداڵ 
کافرەکانــی قورەیشــی دەکــرد بتیــان پەرســتوە! بەلامــەوە ســەیر بــو باوەڕم 
ــت و  ــك دابنێ ــەوە داروبەردێ ــەم ژیری ــرۆڤ ب ــت م ــۆن دەکرێ ــرد، چ نەدەک
بــە گــەورەی بزانێــت، هەتــا بــا بــاوەڕی بــە خــوای راســتەقینەش هەبێــت، 

ــە. ــی ی ــە هیــچ مانایەکــی ن ــەم بتان ــەڵام ئ ب
دواتــر رۆشــتمە لای مــەلاو مامۆســتای زۆر بەڕێــز ئەوانیــش پشتڕاســتیان 

کــردەوە، وتیــان بەڵــێ وابــوەو شــتی وا مومکینــە!
نەخێــر مــن هــەر ئەقڵــم نەیدەبــڕی، ئاخر شــتەکە مەنتیقــی نی یە! گەشــتمە 
بەریتانیــا بەحســاب دەبێــت ئیتــر لێــرە هــەر حســاب بــۆ خــواش نەکــەن و 
دونیــای تەکنەلۆژیایــە! ئەڵبــەت وەك هەندێــك بەڵگــەی سەرلێشــێوای وای 

بــۆ دەچــن.
دەمبینــی خوایــە گیــان خــۆ ئەوەتــا ئێــرە پــڕە لــە بــت پەرســت، دار، بــەرد، 
مانــگا، مشــك، ئــەی خوایــە گیــان تــۆ بڵێــی مــن بــە هەڵــە بــۆ وڵاتێکــی تــر 

نەهاتبــم، ئەمــە خــەوە یــان راســتیە!
مامۆســتایەك وتــی نەچیــت بــۆ کەنیســەو مەعبــەدەکان گوناحــە، وتــم 
ســوێند بەخــوا دەبێــت دانــە دانــە بچــم بــۆ هــەر هەمــوی، بەچــاوی خــۆم 

ــەم. ــەڵ بک ــیان لەگ ــم و قسەش بیبین
رۆشــتم بــۆ کەنیســەیەك لــە لەنــدەن، پێــش وتــار هەندێــك گفتوگــۆم کــرد 
لەگــەڵ قەشــەکەو چەنــد کەســێکدا، هــەروا بــەدەم پســکیت و شــەربەتەوە 
ــاری  ــن! کاتــی وت ــر قســە دەکەی ــی: دوات باســی دینمــان کــرد، قەشــەکە وت
هــات، بــە دەنگــی بــەرز نــاوی منــی خوێنــدەوە کــە هاتــوم ببم بە مەســیحی، 
هەمویــان پیربــون، تەنهــا مــن گەنــج بــوم، قەشــەکەش گەنــج بــو، کــە نــاوی 
خوێندمــەوە هەمــوی بەخۆشــحاڵیەوە ســەیریان کــردم، دوای وتارەکــە 
ــن  ــۆ هاتوی ــە ت ــان: خۆشــحاڵین ک ــۆلام، وتی ــن ب ــە گەرمــی هات ــان ب هەموی

ببیــت بــە مەســیحی!
ــن  ــم: م ــی؟ وت ــان: چ ــە! وتی ــتنێك هەی ــە تێگەش ــارە هەڵ ــم: دی ــش وت منی

ــوڵمان! ــە مس ــەم ب ــوە بک ــوم ئێ هات
ــە ئێــوە  ــە مــن بکــەن یــان مــن قەناعــەت ب ــا ئێــوە قەناعــەت ب یــان ئەوەت
ــە  ــم ب ــەربەت بب ــکیت و ش ــە پس ــم ب ــانە نی ــۆرە کەس ــەو ج ــن ل ــەم! م دەک
مەســیحی، ئەســڵەن مــەزەی چەندەهــا مەشــروب خۆریشــم خــواردوەو تــا 

ــەداوە! ــە مەشــروب ن ئێســتە دەمــم ل
کەوتینــە قســە، کــە باســی خوایــان بــۆ دەکــردم ٣ خوایــان پــێ دەناســاندم، 

لــە هەمــان کاتــدا دەیانگــوت: مەســیح کــوڕی خوایــە وە هەمیــش خوایــە!
ــان  ــە؟ ی ــا خوای ــتە عیس ــێواند، ئێس ــن ش ــەرتان لەم ــوە س ــم: ئێ ــش وت منی

ــت! ــتی هەبێ ــت دو پۆس ــە؟ نابێ ــوڕی خوای ک
ئەگــەر خوایــە نابێــت کــوڕی هەبێــت، ئەگــەر کــوڕی خــواش بێــت نابێــت 

خــواش بێــت!
دواتر بەو ئاراستەدا بردیان کە کوڕی خوایە!

وتم: باشە کە کوڕی خوایە کەوابێت خوا کوڕی هەیە!
وتیان: دەی بەڵێ ئەوەتا مەسیح کوڕی خوایە!

وتم: کەوابێت خوا حەزی لە کوڕە، چون ئەوەتا کوڕێکی هەیە؟
پێیــان خــۆش بــو، وەك بڵێــی نزیكــم لــە قەناعــەت کردنــەوە، وتیــان: بەڵــێ 

ئافەریــن چاکــت وت، خــوا کــوڕی هەیــەو عیســا کــوڕی خوایــە.
وتــم: باشــە کــە خــوا کــوڕی هەیــەو حــەزی لــە کــوڕە بــۆ تەنهــا هــەر یــەك 
کــوڕی هەیــە، خــۆ ئەوەتــا مرۆڤــی وا هەیــە دەیــان کــوڕی هەیــە، ئــێ 
مەعقولــە خــوا بــە قــەدەر ســۆماڵیەكی لــێ نەیــەت لــە دیجیبوتیــدا دەژی و 

ــان نــی یــە بیخــوات ١٥ کــوڕی هەیــە! ن
ــە بــێ ئیشــیداو بــۆ پســکیت خــواردن هاتــون  بــۆم دەرکــەوت هەمویــان ل

بــە کورتیەکــەی.
ــە  ــەوە ل ــە گومان ــان کەوتن ــش هەموی ــیحی و ئەوانی ــە مەس ــوم ب ــن نەب م

ــات. ــی پێه ــە کۆتای ــان و جەلس خواکەی
===

ــة  ــەکان )مقارن ــی دین ــاوی بەراوردکردن ــو بەن ــان هەب ــۆ مادەیەکم ــە زانک ل
الأديــان(، خۆشــم زۆرم خوێندوەتــەوە لەســەریان، جگــە لــە تێکەڵــی واقعی 
و رۆشــتن بــۆ مەعبەدەکانیــان، حیــوارم لەگــەڵ کــردون لەســەر خواناســی.
رۆژێــك تــا ئیــوارە لەگــەڵ ئافرەتێکــی بــوزی کارمــان پێکــەوە دەکــرد، دوای 

یەکترناســین،هاتینە ســەر باســی دیــن، وتــم: تــۆ چ دینێكــت هەیــە؟
بوزی: من بوزیم.

عومەر عەلی: چەند خواتان هەیە؟
بوزی: خواکان زۆرن، چۆن بتوانم ژمارەیان بکەم!

عومەر عەلی: باشە خۆت لە ماڵەوە چەند خوات هەیە؟
ــە  ــەوە وا دەهاتــە پێــش چــاوم وەك بڵێــی دانەیــەك ل بــوزی: کەوتــە خەیاڵ
کارتۆنەکەدایــە، دانەیــەك لەبــان تەلەفزیۆنەکــە، دانەیــەك بــە ئەمانــەت 
ــەوە  ــتی منداڵەکان ــەك بەدەس ــەوە، دانەی ــان هێناوەت ــتا نەی ــە هێش بردویان

بــو ئەگــەر ون نەبوبێــت ئــەوەش حســاب بکــەم، دواتــر وتــی زۆرە بزەبــت 
ــدە! ــم چەن نازان

عومەر عەلی: ئەم هەموو خوایە تۆ لە کوێ دەیهێنیت؟
ــڕم،  ــوا دەک ــەك خ ــڕی جامتای ــەوێ پ ــد، ل ــۆ تایلەن ــم ب ــاڵانە دەچ ــوزی: س ب

ئەنــواع و ئەشــکاڵ، هەتــا بەشــی هاوڕێکانیشــم دەهێنــم.
عومــەر عەلــی: باشــە گرانــی و هەرزانــی چۆنــە لــە تایلەنــد؟ دیــارە لــەوێ 
ســعرەکان موناســبە، پێــم وابێــت بەریتانیــا زۆر گرانجانــن، قازانــج زۆر 

ــە ســەر خــواکان! دەخەن
ــاوازی  ــۆ جێگــەش جی ــە، جێگــە ب ــەوێ هەرزان ــە، ل ــرە گران ــێ لێ ــوزی: بەڵ ب
هەیــە، جگــە لەوانــەش ئیتــر دەکەوێتــە ســەر ئــەو مــادەش کــە خواکــەی 
ــی  ــت، فەرق ــو بێ ــان زی ــون ی ــەك لــە ئاڵت ــەر خوای ــتکراوە، ئەگ ــێ دروس ل
ــی  ــت، کوالەتیەکانیش ــوڕ بێ ــەردو دارو ق ــە ب ــە ل ــەك ک ــەڵ خوای ــە لەگ هەی

ــەرق دەکات. ــەر ف ه
عومــەر عەلــی: دەی باشــە ســبەی خوایەکــی خۆتــم بــۆ بهێنــە، حــەز دەکــەم 
خوایەکــم هەبێــت و بــە دەســتمەوە بێــت، هــەر ئیشــم پێــی بــو رێــك پێــی 

بڵێــم!
بوزی: بەڵێن بێت سبەی خوایەکی خۆمت بە دیاری بۆ بهێنم!

رۆژی دواتر..
بــوزی: ببــورە ســەیرم کــرد هەمــو خــواکان لــەو خوایــە زۆر باشــانە بــو، کــە 

پێــم خــۆش نــی یــە لەناویــان بــدەم، هەمویــم بــۆ خــۆم دانــاوە!
عومــەر عەلــی: تــۆ بەڵێنــت بەمنــدا، کەواتــە تــۆ درۆت لەگــەڵ مــن کــرد! لــە 

دینەکــەی ئێــوەدا بەڵێــن و درۆ هــەروا ئاســانە.
بوزی: ئە، ها، نازانم، ئم، دەی باشە سبەی بۆتی دەهێنم.

رۆژی دواتر...

ــم  ــەڵام یــەك داواکاری ــەوە خواکەمــە پێشکەشــت بێــت، ب ــوزی: فەرمــو ئ ب
ــت و  ــەوەك نەزانی ــەوە، ن ــی دوای پانتۆڵەکەت ــە باخەڵک ــە مەیخ ــت هەی لێ
ــی  ــە باخەڵک ــان، بیخ ــۆ خواکەم ــە ب ــێ ڕێزی ــەوە ب ــیت، ئ ــەری دابنیش لەس

ــەوە. پێش
عومــەر عەلــی: کردمــەوە لەنــاو قەباغێکــی وەك ئــەو قەباغانــەی کــە 
ــو  ــاوی ب ــتیكی ئ ــەرەوەی پاس ــی س ــەن بەرگ ــێ دەک ــی ت ــەی ئاڵتون حەلق
ــم  ــە دانیشــتنەوە، وت ــە شــێوەی ئافرەتێــك ب ــدا، هەیکەلێکــی ل ــو تێی دیارب

باشــە ئەمــە زۆر لاوازە تۆزێــك دەســتی لــێ تونــد بکــەم دەشــکێت!
بــوزی: نانــا نەکەیــت دەســتی لــێ تونــد مەکــە، بــەم شــێوە ســەیری مەکــە، 
ئەســڵەن مــن بــۆ تــۆ نەبوایــە نەمــدەدا لــە راســتیدا، جگــە لــەوە ئەگــەر لــە 

تایلەنــد لــەم خوایانــە بشــکێنیت پۆلیــس دەتگرێــت!
عومــەر عەلــی: باشــە خوایــەك نەتوانێــت بەرگــری بــکات لــە خــۆی، چــۆن 

هیچــی بــۆ تــۆ پێدەکرێــت؟
ــە،  ــی ی ــۆ لای مــن وەڵامــی ن ــەی پرســیارەکانی ت ــم زۆرین ــوزی: مــن نازان ب

ــراوم. ــر مــن وافێرک ئیت
عومــەر عەلــی: بــەڵام ئێســتە تــۆ گەورەیــت تەمەنــت ٤٠ ســاڵە، نابێــت 

بیربکەیتــەوە؟ خــۆت 
بوزی: بیردەکەمەوە...

مەعبــەد نــی یــە نەڕۆشــتبم و نەمدواندبــن لەســەر ناســینی خــوا، زیاتــر لــە 
١٠٠ قەومــی جیــاوازم دیــوەو حیــوارم لەگــەڵ زۆریــدا کــردوە، ئەوانــەی کــە 
بــت دەپەرســتن یــان دەیکــەن بــە شــەریكی خــوا وەڵامــی دروســتیان پــێ 
ــۆ ڕاهاتــن لەســەری، لەگــەڵ ئەوەشــدا نایانەوێــت  ــە، دەگەڕێتــەوە ب ــی ی ن
دەســتبەرداری ببــن، هەتــا زۆر لەوانــە بــە بازرگانــی کــراوە، بــۆ نمونــە هــەر 

ــە، ســەدجار  ــدەی بۆنەیەکــی بازرگانی ــا ئەوەن ــە ئەوروپ ــەی کرســمس ل بۆن
دابەشــی بکــە، بەشــێکی ئاینــی نــی یــە.

ــەن،  ــاوەڕ ناودەب ــێ ب ــان بەب ــەو خۆی ــی ی ــەر ن ــان ه ــە دینی ــی ک ئەوانەش
ــە بەخــوا،  ــە کردویان ــە ک ــدا هەی ــە ناخیان ــت شــتێك ل ــۆز بیاندوێنی ــەك ت ی
ــوك و لاوازە  ــە زۆر بچ ــوە دەکــەن، هەی ــی پێ ــان کــردوە، تەبەروک پیرۆزی
ــە  وەك منــداڵ، بــەڵام باوکەکــەی دەیپەرســتێت، ســوێندی پــێ دەخــوات ل
ئەوروپــا، دواتــر کــە تەمەنــی گەشــتە ١٦ ســاڵ، خواکــەی هەڵدێــت و کــوڕم 
دەوێــت بیدۆزێتــەوە! دواتــر هــەر ئــەم باوکــە کــە منداڵەکــەی دەپەرســت 
لــە شــوقەیەکدا بــە تەنهــا دەمرێــت، دوای ماوەیەکیــش پێــی دەزانــن، 

ــە! ــە کوێی ــت ل ــەی کــەس نازانێ ئەســڵەن خواک
هەیــە ئافرەتێــك دەپەرســتێت و لــە پێناویــدا ســڵ لــە هیــچ ناکاتــەوە، 
بەشــێوەیەك قــوڵ دەبێتــەوە تێیــدا خــۆی بــە تــەواوی ون دەبێــت، دواتــر 
کــە توشــی کێشــەیەك دەبــن، وا توشــی ســەدمە دەبێــت لــە داخــی خواکــەی 

خــۆی دەکوژێــت.
بینومــە پــارەو ئیشــەکەی رێــك بوەتــە خــوای، لــە پێناویــدا هــەژاری چــی! 
حســاب بــۆ هیــچ نــاکات، کــە توشــی زیانێــك دەبێــت و خواکــەی لە دەســتی 

دەچێــت، خــۆی دەکات بــە ژێــر قیتارێکــەوە.
هەیــە وەهمێکــی کــردوە بــە خــوا، ئەســڵەن خۆشــی پێناســەی بــۆی نــی یــە، 
ــە رەنگــی  ــە ب ــە جەســتە مرۆڤ ــدەی ب ــزڕکاوە ئەوەن بەشــێوەیەك رەنگــی ب

حەقیقــی مــرۆڤ نــی یــە!

ــی ئیبراهیمــەوە ســەلامی  ــە زمان ــۆ ٧٩ ل ــە ســورەتی الأنعــام ئایەتــی ٧٤ ب ل
ــەوە. خــوای لەســەر بێــت فێرمــان دەکات کــە چــۆن خــوا بدۆزین

کــە منــداڵ بــوم شــوانیم دەکــرد، باوکــم رۆژێــك وتــی کــوڕم زوو ئاژەڵەکــە 
ــا  ــەرەوە، ب ــان هێن ــا بی ــو ئەوس ــۆر ئاواب ــە خ ــە ک ــەیر بک ــەرەوە، س مەهێن
حەیوانــەکان تێــر بخــۆن، چــون مەســولیاتی لەســەر ئێمەیــە، بــاش تێریــان 
دەکــرد،  و ســەیری خــۆرم  دانیشــتم  بەردێــك  لەســەر  منیــش  بکەیــن، 
بەشــێوەیەك لەگــەڵ خــۆر تێکــەڵ ببــوم، لەگــەڵ دابەزینەکانیــدا بــۆ ئاوابون 
منیــش لەگەڵیــدا وردە وردە دەڕۆشــتمە خــوار، هــەر ئەوەنــدەم زانــی 
ــتر  ــە پێش ــەورە، ک ــۆرە گ ــەو خ ــوڕما ئ ــەرم س ــو! زۆر س ــەواو ون ب ــۆر ت خ
ــۆ ئــەوەی گەرمــام نەبێــت، کەچــی ئێســتە نەمــا،  کڵاوەکــەم تــەڕ دەکــرد ب
رۆشــتە قوتــا لەبەرچــاوم، زهنمــی بەتــەواوی بــۆلای خــۆی بــرد، بیــرم لــێ 
دەکــردەوە، شــەو باوکــم وتــی لای حەیوانــەکان لەســەر قەرەوێڵــە بخــەوە، 
تەنهــا بــوم، ســەیری ئاســمانم دەکــرد، مانگــم بینــی ئەســتێرەی زۆر جــوان 
بەدەوریدابــون، هەمــوی پێناســەی خالقێکــی بــۆ دەکــردم، نەمدەزانــی ناوی 
بنێــم چــی! کــە ســبەی رۆشــتمەوە بــۆ لای حەیوانــەکان دیــم خــۆر دیســان 
لــەو ســەرەوە هەڵهاتــەوە، ئەوەنــدە خالقــم لــە ناخــدا گــەورە بــو، تــا ئێســتە 
هیــچ شــتێك نەیتوانیــوە کاریگەریــم لەســەر دروســت بــکات ئــەو خالقــەم 

ــڕێتەوە. لا بس
ئێمــە زۆر بــێ زەمیــرن، بــۆ ســەلماندنی خۆمــان بەرانبــەر دەســڕینەوە، 
بــۆ ئــەوەی بیســەلمێنین کــە ئێمــەش هەیــن نەفــی بەرانبــەر دەکەیــن، 
مامۆســتا رقــی لــە مامۆســتایە، دکتــۆر رقــی لــە دکتــۆرە، دوکانــدار رقــی لــە 
دوکانــدارە، زۆر ســەیرە هەمــو چینــەکان دژی هەمــان چینــی هەتــا بەرانبــەر 
خۆیەتــی، تــا گەشــتوەتە ئــەو رادەی بــۆ ســەلماندنی بونــی خــۆی بونــی خوا 
ــی  ــەوەی بون ــۆ ئ ــۆ ب ــەی راســتە، ت ــە کاتێکــدا پێچەوانەک ــەوە، ل رەد دەکات

خــۆت بســەلمێنیت دەبێــت بــاوەڕ بەخــوا بکەیــت، بــۆ ئــەوەی بیســەلمێنتی 
ــەوەی  ــۆ ئ ــت، ب ــتا بکەی ــە مامۆس ــڕوا ب ــت ب ــتایت دەبێ ــۆش مامۆس ــە ت ک

بیســەلمێنیت کــە تــۆ دوکانداریــت دوکانــی تریــش هەیــە ســەرچاوەیە.
لــە کوردەواریــدا دەڵــێ کەســێك کــە خەوتوبێــت بانگــی بکەیــت خەبــەری 
دەبێتــەوە، بــەڵام ئەگــەر بــە درۆوە خــۆی کردبێــت بــە خەوتــو! ســەدان جــار 

بانگــی بکەیــت خەبــەری نابێتــەوە!

ــەر  ــۆ ناســینی خــوا، گ ــە ب ــدا هەی ــە ناخــی مرۆڤ ــژو خۆشــیەش ل ــەو چی ئ
مــرۆڤ بــە ویژدانــەوە دانــی پێــدا بنێــت و مومارەســەی بــکات خۆشــترین 
چێــژە، لــە وەرگرتنــی چێــژدا بــۆ خۆشــیەکان بەشــێك لــە جەســتە بەشــدار 
ــۆ نمونــە خواردنێکــی خــۆش دەخــۆت، گــەدەت هەســت  دەبیــت تێیــدا، ب
بــە ئارامیــەك دەکات و لێــت رازیــە! بــەڵام ئــەوەش هــەر ســنوری هەیــە زیــاد 

لــە پێویســتت خــوارد هــەر ئــەو خۆشــیە دەبێتــە ناخۆشــی.

جیهــاز هەیــە ١ پاوەنــدی تێدەکەیــت و لەســەری دادەنیشــیت ٣ دەقــە 
پشــت دەشــێلێت، هەســت بــە ئارامیــەك دەکەیــت، جــارێ وا هەیــە دەڵێــی 
ــتت  ــێلێت، پش ــتم بش ــر پش ــەی ت ــەم ٣ دەق ــێ بک ــی ت ــدی تریش ــا ١ پاوەن ب

ــات. ــەو شــێانە دەب ــەزەت ل ل

ــت زۆر  ــان نەبێ ــین و ئیم ــا ناس ــێوەیە، تەنه ــەو ش ــر ب ــیەکی ت ــەر خۆش ه
ــا  ــێ ناخــۆت، ت ــز تێــری ل ــە راســتی تامــی بکەیــت هەرگی ــاوازە، گــەر ب جی
قــوڵ ببیتــەوە تێیــدا چێژەکــە زیاتــر دەبێــت، تەنهــا کاتانێــك هەســت بــەو 

ــت! ــاوان دەکەی ــە ت ــت ک ــژە ناکەی چێ

بۆیــە مرۆڤــی تەندروســت کــە تاوانــی کــرد هەســت بــە نائارامــی دەکات، 
چــون ئیمانەکــە غائیــب بــوە لــەو کاتــەدا، مــن چ کاتێــك ئالەمــە تێگەشــتم 
کــە ئــەو فەرمــودەم دی کــە دەفەرموێــت: قــال رســول الله صلــى الله عليــە 
وســلم: لا يزنــي الزانــي حيــن يزنــي وهــو مؤمــن، ولا يســرق الســارق حيــن 

يســرق وهــو مؤمــن، ولايشــرب الخمــر حيــن يشــربها وهــو مؤمــن.
لــە کاتــی زینــاو مەشــروب خــواردن و دزیــدا ئیمــان نامێنێــت، چــون ئــەو 
ســیفەتانە لەگــەڵ خواناســی و ئیمانــدا یــەك ناگرێتــەوە، کە ئەوانــە تێکەڵت 

بــو، ئیمــان دەردەچیــت لــە ناخــت.
کــە تەوبــە دەکەیــت، یــان اســتغفار دەکەیــت دوای تــاوان هەســت بــە 
ــە  ــك هاوتەریب ــە، رێ ــك ئیمان ــژە ڕێ ــەو چێ ــت، ئ ــی دەکەی ــی تایبەت چێژێک
لەگــەڵ خواناســیدا، بــۆ مــن دەڵێــم کــە ئێســتە تــۆ بــێ تاقەتیــت حەتمــەن 
نەقصــی ڤیتامیــن ئیمانــە، مــەرۆ بــۆلای دکتــۆری فیزکــی، مــن دکتــۆری ئــەم 
شــتانەم، دەســت نوێــژ بشــۆ، دوو رکات نوێــژ بکــە، کــە ســەرت خســتە ســەر 
ــە،  ــا مەهێڵ ــە دڵت ــچ ل ــێ، هی ــە هەمــوی بڵ ــازت هەی زەوی، هەرچــی رازو نی
ــەو  ــەك وەك ئ ــەواو دەکەیــت، ئارامیــەك ن ــە ئارامیەکــی ت ــر هەســت ب دوات
ئارامیــەی بچینــە ســەر تەلفریکێــك و بــۆ ســاتێك لــە بەرزاییەکانــەوە 
ــر  ــت! دوات ــۆت فڕیوی ــۆ خ ــت ت ــت دەکەی ــك هەس ــی، رێ ــەکان ببین نزمایی
هەســت بــە بونــی راســتی خــۆت دەکەیــت، دواتــر ئەســڵەن سوپاســی 
ــزان، زۆر  ــوو، ئاخــر عەزی ــەلاش ب ــە ب ــژە ب ــەم نوێ ــەوەی ئ ــت ل خــوا دەکەی
موهیمــە لەبەرانبــەر نوێــژدا پارەمــان لــێ وەرناگیرێــت، ئەســڵەن بەبــڕوای 
مــن دەبوایــە بەپێــی رکات پارەمــان بدایــە، ئــەی ئــەوە نــی یــە ئامیرەکانــی 
خۆشــبەختی بــە دەقــە پارەمــان لــێ وەردەگــرن، تــۆ بــڕۆ بــۆ چاڤــی لانــد 
کاردێکــت پــێ دەدەن بــە پێــی بەلانســەکە دەبیــت ســواری ئامێــرەکان 
بیــت، ئەســڵەن واللهی ســواری دانەیەکیــان بــوم خەریــك بــو بشڕشــێمەوە، 

ــا جەســتە  ــە کــوێ کــە تەنه ــە ل ــەو ئارامی ــێ ئ ــۆ ســاتێك ئارامــی، ئ ئەمــە ب
تێیــدا بــەژدارە لەگــەڵ ئــەو ئارامیــەی رۆحــت دەگات بــە پلەیــەك دەبێــت 
فعلــەن بیچێژیــت تــا لــەم دەقانــەی مــن تێبگەیــت، رێــك وەك مەلــە وایــە، 
بــە نوســین هەرگیــز فێــری مەلــە نابیــت، دەبێــت بــە کــرداری مومارەســەی 

بکەیــت.

ئــەم باســو خواســتانەمان هەمــووی لەگــەڵ ئــەو ئینگلیــزەدا کــرد نــاوی نیك 
بــو، مســوڵمان بــو، دواتــر نــاوی خۆشــی گــۆڕی بــۆ عبــدالله، ئەوەنــدە تێکەڵ 
ــو،  ــدا ب ــە مل ــەردەوام ل ــی ب ــەر، جامانەیەک ــردە ب ــوردی دەک ــی ک ــن، جل بوی
ــەر  ــپی لەس ــی س ــتبویەوە، کڵاوێک ــی هێش ــی جوان ــوری تەنک ــێکی س ریش

دەکــرد زۆرجــار.
لەبیــرم ناچێــت توێژینەوەیەکــی نوســی لەســەر دۆزینــەوەو ناســینی 
پــێ  مــن چەندیــن خوایــان  دەیگــوت  ئاســودەبو،  زۆر  گــەورە،  خــوای 
ناســاندبوم پێشــتر هەمــووی نــاوی خــوا بــو، بــەڵام هچــی خــوا نەبــو، زۆر 
شــوکرانەبژێرم ئێســتە خــوای راســتیم دۆزیــەوە، لــە توێژنەوەکــەدا نوســی 
بــوی ئــەوەی بیناســێت خۆشــی دەوێــت، چــۆن خۆشــی نەوێــت، تــۆ ســەیر 
تەنهــا یــەك ســیفەتی خــوا کــە چەنــد گرنگــە، کابــرا باوەڕیشــی پێــی نــی یــە 
یەکســەر نایکوژێــت، هەمــو رۆژ کوفــری خــواو کوفــری نیعمەتەکانی دەکات 
ئــەو ئەوەنــدە میهرەبانــە بــۆ یــەك دەقــەش هەناســەی لــێ ناگرێتــەوە، تــۆ 
ســەیر خــوا چەنــد موهیمــە، تاوانیــش دەکەیــت هــەر مۆڵەتــت پــێ دەدات، 
تەحەداشــی دەکەیــت دەڵێــی خــوای چــی و پێغەمبــەری چــی و قورئانــی 
ــە دەربڕینــی ئــەو وشــانەش  چــی! کەچــی ئــەو هــەر یارمەتــی دەریشــتە ل
کــە دژی ئــەو دەری دەبــڕی، تــۆ ســەیر چەنــد عەزیمــە خــوا قورئانەکەشــی 
دەســوتێنیت هــەر بــێ دڵیــت نــاکات و ئاگرەکــە لاپەڕەکانیش دەســوتێنێت، 

خــۆ خــوای گــەورە دەتوانێــت ئــەو ئاگــرە وا لــێ بــکات نەیســوتێنێت، وەك 
چــۆن ئیبراهمــی نەســوتاند، بــەڵام لێدەگەڕێــت تــا بیســوتێنیت، بەڵکو دوای 
ئــەوە هــەر بتبینێــت کــە چ دەکەیــت، هەبــوە دوای ســوتاندنەکە مســوڵمان 
بــوە، هەیــە لــە ناخیــدا ئــەم راســتیانە هەیــە بــەڵام ئەوەنــدە ســتەمکارە لــە 
ــدا خــوای  ــە باســی فیرعەون ــەم راســتیانە دەشــارێتەوە، ل خــودی خــۆی ئ
ا(  ــوًّ ــا وَعُلُ ــهُمْ ظُلْمً نفُسُ ــتَيْقَنَتْهَا اأ ــا وَاسْ ــدُوا بِهَ ــت: )وَجَحَ ــەورە دەفەرموی گ

النمــل ١٤
تــۆ ســەیری هەرچــی دەکەیــت هەمــوی پێناســەی خــوا دەکات، هەیــە 
ئەوەنــدە ســەر ســەختە کــە ناتوانێــت ســەیری خــۆر کــە دروســتکراوێکی 

ــت. ــوا نابینرێ ــۆ خ ــی ب ــکات دەڵ ــە ب خوای

عبــدالله رۆژێــك هــات بــۆلام وتــی: شــێخ نامەیەکــی فەرمیــم دەوێــت کــە 
مــن مســوڵمانم!

وتــم: عبــدالله گیــان نامــەی ناوێــت تــۆ مســوڵمانیت و تــەواو، خــۆ بــە نامــە 
نــی یــە ،هەیــە بــە جنســیەش مســوڵمانە بــەڵام مســوڵمانیش نــی یــە، ئیمــان 

و ناســینی خــوا کتابــی ناوێــت خــوای گــەورە خــۆی دەزانێــت.
ــم،  ــش بهێن ــەوێ ژنی ــەر ل ــت ه ــتان و دەمەوێ ــۆ کوردس ــم ب ــا دەچ ــی: ن وت
تــا کتابێکــم پــێ بێــت لەلایــەن ئیمامێکــی موعتەریفــەوە نــەوەك گومانــم 
ــۆ نوســی و شــڵپ مــۆری مزگەوتــم  ــم ب ــێ بکــەن، منیــش کتابێکــی جوان ل
لیــداو ئیمــزاو ژمــارەی خــۆم خســتە ســەری، دوای ماوەیــەك تەلەفۆنێکــم 
بــۆ هــات لــە قڵادزیــەوە، ســەلام و عەلەیــك عەلەیکــە ســەلام، کاکــە شــتێکی 
واو کابــرا بــەم شــێوە تــۆ دەیناســیت، بەڵــێ ئــەوە نــاوی نیــك بــوو ئێســتە 
نــاوی عبــدالله یــەو ماوەیەکــی زۆرە مســوڵمان بــوەو لەگــەڵ ئێمــەدا نوێــژی 
جەماعــەت دەکات زاهیــری نــەك هــەر ئیســام بەڵکــو کوردیشــی زۆر خۆش 

دەوێــت و جلــی کوردیــش لەبــەر دەکات.
پێشــتر پێشــم وت، مســتەر نیکــی جــاران و کاکــە عبــدالله ی ئێســتە، ئێمــە 
میللەتێکــی زۆر کەلــە رەقیــن، لەگــەڵ ئــەوەش کــە مسوڵمانیشــین زۆرجــار 
ڕێنوماییــە ئیســامیەکان پەیــڕەو ناکــەی، بــۆ نمونــە لــە مەســەلەی زەواجدا 
ئەســڵ ئەوەیــە کەســێك داوای کچــی کــرد، دیــن و ئەخاقــی تێــدا بــو ئیتــر 
تــەواو، هــەر ئــەو دوو مەرجــەی بــۆ دانــراوە لــە دینــدا، بــەڵام ئێمــە وانیــن، 
هــەزار مەرجــی تــری بــۆ دادەنێــن، تــا وای لــێ هاتــوە ماڵــی وامــان هەیــە 
لــە کوردســتاندا ٧ کچــی تێدایــەو ماوەتــەوە هێشــتا بڕبەنــدی لــێ بدەیــت 

لــە مەرجەکانــی خــۆ نایەتــە خــوارەوە.
لەگــەڵ  ســەختگیرن  زۆر  میراودەلیــەکان  قەڵادزیــەو  تایبــەت  بــە 
بادینیەکانــدا، مــن هەردولایانــم زۆر زۆر خــۆش دەوێــت، چــاك دەیــان 
ناســم کــە چەنــد بــە ئەخــاق و پابەنــدو ســیفەتی یەکجــار بــەرزو جوانیــان 
تێدایــە بــەڵام بــۆ زەواج هــەر ســەختگیرن، کــە مــن لــە کۆنــەوە تێکەڵیانــم 
ــەر  ــم ئەگ ــی وت ــی پێ ــی میراودەل ــی کابرایەک ــاڵانێکی تولان ــا دوای س ئنج

ــت. ــێ دەدای ــم پ ــیایە ژن ــێوە بناس ــەم ش ــتر ب ــۆم پێش ت
عبــدالله دوای چەندیــن ســاڵ رۆژێــك لــە خەســتەخانەبوم لــە بێرمینگهــام، 
ــو هــاوار دەکــرد شــێخ شــێخ، کــەلام کــردەوە ســەیر  ــە دەنگێــك ب ــم ل گوێ
ــردم و  ــی پێداک ــەوە، باوەش ــکڵی جاران ــان ش ــە، بەهەم ــدالله ی ــەم عب دەک
هەندێــك بــاس و خواســتی ئیمانیمــان کــرد، ئــەو ئیمــان لــە دڵیــدا جێگیــر 
بــو، بــەڵام پێــم وانەبــو ژنەکــەی هێنابێــت، چــون لەبیــرم چــو پرســیاری لــێ 
بکــەم، وە خۆشــی هیچــی نــەوت، چــون تامــی ئیمانمــان پێکــەوە کردبــو، 

کــە دەگەشــتین بەیــەك، هیچــی ترمــان لەبیــر نەدەمــا.

کــە منــداڵ بــوم تۆپێنمــان دەکــرد، من نــاوی خــۆم نابــو مارادۆنــا، پێڵاوێکی 
لاســیکی مارادۆنــام لەپــێ دەکــرد، کــە هاواریــان دەکــرد مارادۆنــا، مــن هــەر 
ــە راســتی  ــە خۆشــیدا، هــەر وام دەزانــی ب ــاڵ بگرمــەوە ل ــو ب ــدە نەب ئەوەن
ــون،  ــدا گەڕاب ــەوە زۆر بەدوام ــاری گەڕام ــە ی ــگ ل ــك درەن ــام، رۆژێ مارادۆن
پرســیاریان زۆر کردبــو، کوڕێكــی بچــوك و خڕەڵــە لــەم شــیوە ون بــوە، 
ســەرزلێکی ســور، هیــاك ببــون بەگــەڕان بەدوامــدا، کــە گەڕامــەوە تێریــان 
ــن  ــم م ــش وت ــەوە؟ منی ــگ دێیت ــاوا درەن ــت وا ئ ــۆ چی ــان ت ــدام، وتی تێهەڵ
مارادۆنــام! یــەك چەپۆکــی تریــان پیاکێشــام، وتیــان بــە درەنــگ هاتنەوەکــە 

کــەم بــو! ئــەم دەمدرێژیەشــی هاتــە پــاڵ.
ــە  ــە ک ــدا وای ــە خۆی ــا ل ــت، تەنه ــت بەش ــێ دەبی ــۆی ل ــە خ ــەس هەی زۆرک

ــا. ــن و مارادۆن ــە، وەك م ــدا وەهمێک شــتە، گەرنــا لــە بنەڕەت
منــداڵ کــە ســەیارەیەکی بچوکــی بــۆ دەکڕیــت، پێــی دەڵێــت ســەیارە، لــە 
خۆشــیا هــەر ســەیارەیەو راستیشــە، یــاری پــێ دەکاتــو دڵیشــی پــێ خــۆش 

دەکات.
ــە خۆیــدا خوایــە  ــە خــوا، ل زۆر گــەورە دەبینــم شــتی منداڵانــەی کــردوە ب
ــك کــەس جســمی  ــە، حەیــف هەندێ ــە منداڵانەی ــەو یاری ــا هــەروەك ئ گەرن
گــەورە دەبیــت، بــەڵام ئەقڵــی لــە جێگــەی خۆیدایــە، رێــک لــەو کاتــەی کــە 
ســەیارەی منداڵانــەی لــێ دەخــوڕی و بــە دەنگــی بــەرز هۆڕینــی لــێ دەداو 

ــان لادەن. ــڕڕڕڕن، خۆت ــد، ف ــد دی دەیگوت:ححححححــان، دیییییییی
بیەکە خاتری خوا مەمانکە بە ژێرەوە!.

ڕێنوماییــە  بــە  پابەنــدی  دڵــداو  لــە  ئیمــان  جێگیــری  خــواو  ناســینی 
قورئانیــەکان گەورەتریــن مەشــروعە، کــە مــرۆڤ بــە هەنــد وەری بگریــت، 
ــا هەڵســپێرەو هەمــوی  ــرم دەیگــوت: کلکێکــی پی ــر باپی باقــی شــتەکانی ت

ــت. ــەوە نەبێ ــەیە ئ فش

رەحمــەت لــە گــۆڕی باپیــرم حاجــی کــەرەم وەیــس. لەبیــرم ناچێــت 
دەیگــوت نانــی گەنــم و دینــی محمــد.

 



18


